
Treoir Phraiticiúil maidir le Gradam an Aontais maidir le Táirgeadh 
Orgánach 2024 

 

1. An bhfuil mo thionscadal/mo ghnólacht féin oiriúnach do chomórtas Ghradam an Aontais 
maidir le Táirgeadh Orgánach? 

1.1. Cad atá á lorg ag an Aontas Eorpach sa chomórtas seo? 

Na hinstitiúidí, na comhlachtaí agus na páirtithe leasmhara de chuid an Aontais atá ag eagrú na ngradam 
seo, tá siad ag lorg tionscadail/gnólachtaí den scoth atá nuálach, inbhuanaithe agus inmhacasamhlaithe, 
rud a léiríonn cineálacha nua cur chuige a chuireann le fás na hearnála orgánaí i gcomhréir le Plean 
Gníomhaíochta an Aontais Eorpaigh um tháirgeadh orgánach a fhorbairt. Cuimsítear leis an scéim gradam 
seacht n-ábhar éagsúla agus ocht ngradam. 

1.2. Cé na seacht gcatagóir gradaim/na hocht ngradam? 

Is iad seo a leanas na seacht gcatagóir gradaim/na hocht ngradam do 2024: 

• Catagóir 1, An feirmeoir orgánach is fearr (baineann) agus An feirmeoir orgánach is fearr (fireann)1 

• Catagóir 2, An réigiún orgánach is fearr 

• Catagóir 3, An chathair orgánach is fearr 

• Catagóir 4, An ‘Bithcheantar’ orgánach is fearr 

• Catagóir 5, An FBM próiseála bia orgánaigh is fearr2  

• Catagóir 6, An miondíoltóir bia orgánaigh is fearr 

• Catagóir 7, An bhialann orgánach/an tseirbhís bia orgánaigh is fearr3 

1.3. Cad é breisluach na ngradam? 

Tá sé d’aidhm ag na gradaim poiblíocht agus infheictheacht a thabhairt do thionscadail éagsúla agus do 
ghnólachtaí éagsúla sa bhiashlabhra orgánach trína mbarrfheabhas a aithint.   

1.4. An féidir liom tionscadal atá á ullmhú a chur isteach? 

Ní féidir. Déanfaidh an giúiré measúnú ar iarratais bunaithe ar na héachtaí atá bainte amach cheana. 

1.5.  An bhfuil mo thionscadal/mo ghnólacht aibí go leor le cur isteach? 

Déanfaidh an giúiré measúnú ar iarratais ar bhonn na dtorthaí atá bainte amach cheana féin. 

Ní bheidh siad in ann do chuid smaointe nuálacha a chur san áireamh más rud é nach féidir leat fianaise a 
chur ar fáil go bhfuil siad curtha chun feidhme.  

1.6.  An gá deimhniú orgánach a bheith agam?  

I gcás rannpháirtíocht fhoirmiúil oibreora sa táirgeadh orgánach, is cuma cén ról atá aige (feirmeoir, 
próiseálaí, mórdhíoltóir, miondíoltóir, etc.), ba cheart fianaise ar dheimhniúchán orgánach a chur ar fáil 

 
1 Saothrú talún agus an dobharshaothrú araon san áireamh 
2 Iad siúd a phróiseálann táirgí orgánacha dobharshaothraithe san áireamh 
3 Bialann (neamhspleách nó mar chuid d’óstán) agus/nó seirbhís bia (lónadóir nó ceaintín) 



san iarratas4. Ní féidir le hoibreoirí atá á n-iompú iarratas a dhéanamh ar na gradaim. Tairiscint nó próiseáil 
earraí/táirgí atá á n-iompú, ní chomhlíonann sí sin na critéir do na gradaim seo. 

 

2.  Cén dóigh a gcuirim mo thionscadal/mo ghnólacht isteach? 
2.1. Cén dóigh a n-oibríonn sé, i mbeagán focal? 

Líonann tú an t-iarratas ar líne isteach faoin sprioc-am atá luaite thíos. Níl aon chostas i gceist le 
rannpháirtíocht. 

2.2. Cén áit a gcuirfidh mé an t-iarratas isteach?  

Is é an suíomh gréasáin seo a leanas an túsphointe chun iarratas a dhéanamh ar cheann de na gradaim: 

https://agriculture.ec.europa.eu/farming/organic-farming/organic-action-plan/eu-organic-awards_ga  

Ar an suíomh gréasáin seo tá naisc chuig na foirmeacha iarratais ar líne le haghaidh gach ceann de na 
gradaim. Ní chuirfear san áireamh ach na hiarratais chomhlánaithe (gach cuid líonta isteach) a cuireadh 
isteach faoin sprioc-am tríd an ardán ar líne.  

2.3. Cén uair a bheidh an sprioc-am le hiarratais a chur isteach? 

12 Bealtaine 2024, 23:59:59 CEST. 

2.4. Cad é amlíne an phróisis dámhachtana?  

Seoladh na tréimhse iarratais do na gradaim: an 4 Márta 2024 

An sprioc-am le hiarratais a chur isteach: an 12 Bealtaine 2024, 23:59:59 CEST. 

Meastóireacht do na gradaim:  Mí an Mheithimh – Mí Iúil 2024 

Searmanas bronnta na ngradam: an 23 Meán Fómhair 2024 

2.5.  Cé ba cheart an t-iarratas a chur isteach? 

Ní mór do phoiblitheoir an tionscadail/an ghnólachta (i.e. eagraíocht/duine lonnaithe san Aontas atá/a 
bhí freagrach as cur chun feidhme an tionscadail/an ghnólachta) an t-iarratas a chur isteach. Sonraítear 
na critéir incháilitheachta do gach gradam i rannán ar leith ar an suíomh gréasáin seo.  

2.6. Cén teanga inar féidir liom an t-iarratas a chur isteach? 

Tá an fhoirm iarratais ar fáil i ngach ceann de theangacha oifigiúla an Aontais Eorpaigh. Is féidir leat 
d’iarratas a dhéanamh in aon cheann de theangacha an Aontais. Moltar an fhoirm iarratais a chur isteach 
i mBéarla chun go ndéanfar measúnú ar na hiarratais go réidh agus go tráthúil. I gcás nach gcuireann an 
t-iarratasóir aistriúchán ón mbunteanga go Béarla ar fáil, tabhair do d’aire go mbeidh an giúiré ag obair ó 
mheaisínaistriúchán simplí.  

2.7. An féidir liom an t-iarratas a sheoladh ar ríomhphost freisin? 

Ní féidir. Féach ar an gceist ‘Cén áit a gcuirfidh mé an t-iarratas isteach?’. 

2.8. An gá an t-iarratas a chur isteach in aon chéim amháin?  

 
4 I gcomhréir le Rialachán (AE) 2018/848  

https://agriculture.ec.europa.eu/farming/organic-farming/organic-action-plan/eu-organic-awards_ga
https://eur-lex.europa.eu/eli/reg/2018/848/oj


Ní gá. Féadfaidh tú dréacht den fhoirm iarratais a ullmhú agus a shábháil ar dtús, agus féadfaidh tú sin a 
thabhairt chun críche agus a sheoladh níos déanaí.  Críochnaítear an t-iarratas nuair a chliceálann tú ‘cuir 
isteach’. 

2.9. Cén fáth a gcaithfidh tú d’ainmneacha úsáideora meán sóisialta a chur ar fáil?   

Má tá do thionscadal/do ghnólacht ar na meáin shóisialta (Facebook agus/nó LinkedIn), léirigh 
d’ainmneacha úsáideora meán sóisialta agus/nó haischlibeanna. Má chuirtear ar an ngearrliosta thú, 
úsáidfidh na heagraithe na hainmneacha úsáideora sin le haghaidh cumarsáide meán sóisialta. 

2.10. Cad a tharlóidh nuair a chuirfear m’iarratas isteach?  

Tar éis chruinniú agus chinneadh an ghiúiré, rachaimid i dteagmháil leis na daoine uile atá sa bhabhta 
ceannais agus leis na buaiteoirí uile. Más rud é nach bhfuair tú scéala uainn faoi lár mhí Mheán Fómhair 
2024, is amhlaidh nár éirigh le do thionscadal an babhta ceannais a bhaint amach. 

2.11. Cé leis ar féidir liom teagmháil a dhéanamh má bhíonn ceisteanna agam?  

Seol do chuid ceisteanna faoin bpróiseas iarratais ar ríomhphost chuig:  

• Catagóir 1 – An feirmeoir orgánach is fearr (baineann) EUorganicawards@organicseurope.bio agus an 
feirmeoir orgánach is fearr (fireann) EUorganicawards@copa-cogeca.eu 
 

• Catagóir 2 – An réigiún orgánach is fearr, Catagóir 3 – An chathair orgánach is fearr, agus Catagóir 4 – 
An ‘Bithcheantar’ orgánach is fearr: EUorganicawards@cor.europa.eu 
 

• Catagóir 5 – An FBM próiseála bia orgánaigh is fearr, Catagóir 6 – An miondíoltóir bia orgánaigh is 
fearr, agus Catagóir 7 – An bhialann/seirbhís bia orgánach is fearr: 
EUorganicawardsEESC@eesc.europa.eu 

 

3. Cén dóigh a ndéanfar measúnú ar mo thionscadal/mo ghnólacht, agus cad a tharlóidh ina 
dhiaidh sin? 

3.1. Cén dóigh a réamhroghnófar na 24 iomaitheoir don bhabhta ceannais?  

Scrúdóidh gach eagraíocht chomhpháirtíochta na hiarratais, agus machnamh á dhéanamh acu ar na critéir 
incháilitheachta agus dhámhachtana, agus déanfaidh siad 24 iomaitheoir a réamhroghnú. 

3.2. Cén dóigh a dtugann an giúiré faoin bpróiseas meastóireachta?  

Déanfaidh giúiré na hiarratais a scrúdú agus machnamh á dhéanamh aige ar na critéir dhámhachtana. Ní 
ghlacfar ach le hiarratais a chomhlíonann an chéad chéim den mheastóireacht (incháilitheacht) chuig an 
dara céim (dámhachtain arna déanamh ag an ngiúiré) agus is ar na hiarratais sin amháin a dhéanfaidh an 
giúiré meastóireacht. 

3.3. Cé atá ar an ngiúiré? 

Ar an ngiúiré tá 7 gcomhalta arna n-ainmniú ag Parlaimint na hEorpa, Comhairle an Aontais Eorpaigh, an 
Coimisiún Eorpach, Coiste Eacnamaíoch agus Sóisialta na hEorpa, Coiste na Réigiún, IFOAM Organics 
Europe agus COPA-COGECA, faoi seach. Bíonn na comhaltaí ag obair i meithleacha (bunaithe ar a saineolas 
i gcatagóir gradaim ar leith), ach is le chéile mar ghrúpa a dhéanann siad an cinneadh deiridh maidir leis 
na hiomaitheoirí sa bhabhta ceannais agus leis na buaiteoirí. 

3.4. Cén dóigh a ndéantar mo chuid sonraí pearsanta a chosaint? 

mailto:EUorganicawards@organicseurope.bio
mailto:euorganicawards@copa-cogeca.eu
mailto:EUorganicawards@cor.europa.eu
mailto:EUorganicawardsEESC@eesc.europa.eu


Déantar do shonraí pearsanta a phróiseáil i gcomhréir leis an bhfaisnéis thiomnaithe a phostáiltear ar 
shuíomhanna gréasáin an Choimisiúin agus na gcomhpháirtithe a bhaineann leis na gradaim. 

 

4. Más rud é go gcuirfear leis an ngearrliosta mé (an babhta ceannais), cad é an chéad chéim 
eile? 

Ba cheart duit a bheith ar an eolas, i gcás ina roghnófar d’iarratas i measc na n-iomaitheoirí a bheidh sa 
bhabhta ceannais, tá sé beartaithe ag eagraithe na ngradam poiblíocht a dhéanamh faoi do 
thionscadal/do ghnólacht agus go dteastóidh roinnt ábhair uathu (pictiúir, suíomhanna gréasáin, 
ainmneacha úsáideora meán sóisialta, etc.) chun é sin a dhéanamh. 

4.1. Cad iad na riachtanais theicniúla a chaithfidh na híomhánna a chomhlíonadh?  

Iarrfar ort pictiúir ardtaifigh a chur isteach, rudaí a úsáidfear ar chainéil éagsúla chumarsáide, mar shampla 
in ábhair chlóite, ar líne, agus le haghaidh taispeántais, le linn an chomórtais féin agus ina dhiaidh araon. 
B’fhearr gur 300 dpi é an taifeach íosta do na pictiúir, agus gur 10 MB an uasmhéid do dhoiciméid. Beidh 
na comhpháirtithe i dteagmháil leat maidir leis sin.   

4.2. Cad a tharlóidh más rud é go mbainfidh mé an babhta ceannais amach ach nach mbeidh an bua 
agam?  

Déanfar teagmháil leis na hiomaitheoirí faoin 10 Meán Fómhair 2024 ar a dhéanaí.  Féadfaidh an Coimisiún 
úsáid a bhaint as ábhar cumarsáide a chuirtear isteach in éineacht le hiarratas na n-iomaitheoirí sa 
bhabhta ceannais chun críoch cumarsáide. Beidh fáilte roimh na hiomaitheoirí sa bhabhta ceannais 
freastal ar shearmanas na ngradam. Ní aisíocfar a speansas taistil ná a speansas gaolmhar, áfach. 

4.3. Cad a tharlóidh más rud é go mbeidh an bua ag mo thionscadalsa/mo ghnólachtsa? 

Déanfar teagmháil leis na buaiteoirí go léir ag tús mhí Lúnasa 2024 ar a dhéanaí. Tabharfaidh an Coimisiún 
Eorpach cuireadh5 do na buaiteoirí chuig searmanas bronnta tiomnaithe sa Bhruiséil an 23 Meán Fómhair 
2024, nuair a dhéanfar Lá Orgánach an Aontais (an 23 Meán Fómhair gach bliain) a cheiliúradh chomh 
maith. Is é an Coimisiún a sheasfaidh costais na rannpháirtíochta san imeacht sin. Níl aon duais 
airgeadaíochta beartaithe.  

4.4. Cad atá beartaithe ó thaobh cumarsáide de más rud é go mbeidh an bua ag mo 
thionscadalsa/mo ghnólachtsa?  

Ba cheart do na buaiteoirí ábhar closamhairc a chur ar fáil d’eagraithe na ngradam, má tá ábhar ar fáil.  

Déanfar gearrscannán faoi do thionscadal/do ghnólacht más rud é go mbeidh an bua agat. Dá bhrí sin, 
déanfar taifeadadh físe ar na buaiteoirí agus ar a dtionscadail/a ngnólachtaí le linn mhí Iúil agus mhí 
Lúnasa 2024. Ba cheart do na buaiteoirí coinne a bheith acu le roinnt ama le haghaidh na n-agallamh. 
Beidh deis ag na buaiteoirí a dtionscadal/a ngnólacht a chur i láthair le linn preasócáide. Cliceáil anseo 
chun féachaint ar fhíseáin de dhámhachtaithe 2023. 

Aon ábhar a chuirfear isteach mar chuid den iarratas, na hagallaimh fhístaifeadta, agus aon ábhar 
cumarsáide a dhéantar i ndáil leis an imeacht, féadfaidh an Coimisiún agus na comhpháirtithe uile a bhfuil 
baint acu leis na gradaim iad a úsáid chun críoch cumarsáide. 

 
5 Má cheadaítear sin leis an staid reatha (ó thaobh na sláintíochta nó eile) 

https://agriculture.ec.europa.eu/farming/organic-farming/organic-action-plan/eu-organic-awards_ga#meet-the-winners

